
REPUBLIKA E SHQIPËRISË

Komisioni i Mbrojtjes sË konsumatorËve


Vendim

     Nr. 68, datë 20.02.2018
Komisioni i Mbrojtjes së Konsumatorëve me pjesëmarrjen e:

· Znj. Klotilda Neziri
Kryetare
· Znj. Joniada Zaimaj
Anëtare

· Znj. Alma Balliu

Anëtare

në mbledhjen e tij të datës 20.02.2018, vazhdoi shqyrtimin e ankesës së ardhur nga kompania “Telecom Albania” kundrejt kompanisë “Vodafone Albania” .
vëren se:

Pranë Komisionit të Mbrojtjes së Konsumatorëve është depozituar ankesa e Telekom Albania me Nr. Prot. 679, datë 26.01.2018, administruar në KMK me nr. prot 5, datë 29.01.2018. Kjo ankesë është paraqitur pranë KMK edhe me shkresat nr. 7046, datë 25.8.2017 dhe 15187, datë 20.10.2017.  
Ankesa konsiston në pretendimin se, Vodafone Albania sh.a ka lancuar në median vizive dhe të shkruar, një fushatë publicitare për shërbimin e internetit që ofron, duke përdorur shprehje, me anë të cilave përcaktohet superioriteti i këtij shërbimi. Konkretisht, reklama e  Vodafone Albania përmban  shprehjet “Rrjeti absolut në Shqipëri”, si dhe “Vodafone është rrjeti më i shpejtë me 60 % më i lartë se operatorët e tjerë”.
Telecom Albania pretendon se publiciteti i Vodafone Albania sh.a, duke përdorur mesazhin “Rrjeti absolut në Shqipëri”, është një pohim çorientues, i pasaktë, e për këtë arsye transmetimi dhe shfaqja e saj për publikun përbën një praktikë të padrejtë tregtare.

Komisioni mori në shqyrtim këtë çështje dhe në bazë të pikës 5 të nenit 52, të Ligjit 9902/2008 “Për mbrojtjen e konsumatorëve”, i ndryshuar, vendosi të nisë procedurën administrative, me qëllim verifikimin e pretendimeve të ankuesit. 

I

Lidhur me kompetencën e Komisionit të Mbrojtjes së Konsumatorit

Së pari, çështja objekt shqyrtimi, pavarësisht se është paraqitur nga një subjekt tregtar, konsiston në një marrëdhënie midis tregtarit dhe konsumatorëve dhe rrjedhimisht është brenda fushës së zbatimit të ligjit “Për mbrojtjen e konsumatorëve”, të ndryshuar dhe në kompetencë të Komisionit të Mbrojtjes së Konsumatorëve.

Së dyti,  reklama e publikuar nga subjekti tregtar Vodafone Albania sh.a, përbën publicitet, në kuptim të pikës 11, neni 3 të ligjit duke qenë se është një formë prezantimi për veprimtarinë tregtare, dhe rrjedhimisht përbën praktikë tregtare në kuptim të pikës 15, të nenit 3,
“11. “Publicitet” është çdo formë prezantimi për tregtinë, biznesin, zanatin ose profesionin, për të promovuar furnizimin e mallrave apo shërbimeve, përfshirë edhe të drejtat dhe detyrimet. 

15. “Praktikë tregtare” është çdo veprim, përjashtim, mënyrë sjelljeje ose përfaqësim, komunikim tregtar, përfshirë këtu publicitetin dhe tregtimin nga tregtari, që lidhet drejtpërdrejt me promovimin, shitjen apo furnizimin e një malli apo shërbimi te konsumatorët. 
Së treti, publiciteti i Vodafone Albania sh.a duke përdorur sloganin “Vodafone, rrjeti me shpejtësi mbi 60% më të lartë se operatorët e tjerë”, krahason shërbimet e veta me ato të ofruara nga operatorët e tjerë të komunikimeve e elektronike, që ofrojnë të njëjta shërbime. Në tregun shqiptar të komunikimeve elektronike janë aktive tre operatorë (Vodafone, Telecom, Albtelecom), si rrjedhim me anë të këtij publiciteti në mënyrë të nënkuptuar identifikohen tregtarët dhe shërbimet e ofruara prej tyre, në kuptim të nenit 25 të ligjit për mbrojtjen e konsumatorit.
“Publicitet krahasues është çdo publicitet, i cili, hapur ose në mënyrë të nënkuptuar, identifikon tregtarë, mallra ose shërbime të ofruara prej tyre.”
Sa më sipër, Komisioni vlerëson se, praktika tregtare e ndjekur nga Vodafone Albania, hyn në fushën e zbatimit të ligjit për mbrojtjen e konsumatorëve dhe shqyrtimi i ankesës është në kompetencë të Komisionit të Mbrojtjes së Konsumatorëve.

Bazuar në nenin 52, të ligjit nr.9902/2008, i ndryshuar, si dhe në Vendimin e Këshillit të Ministrave nr.1444, datë 22.10.2008 “Për mënyrën e funksionimit e të pagesës së anëtarëve të Komisionit të Mbrojtjes së Konsumatorit, si dhe përcaktimin e procedurave të vlerësimit të shkeljeve”, pika 3, shkronja (a) parashikon se:

“3. Komisioni ka përgjegjësinë të shqyrtojë shkeljet e ligjit nr.9902, datë 17.4.2008, për:

a) praktikat e padrejta tregtare;
b) publicitetin e padrejte, çorientues dhe krahasues;”

Komisioni, për një vlerësim të plotë të çështjes, me shkresë nr. Prot 103, datë 21.11.2017, e ka vënë në dijeni operatorin Vodafone Albania, për nisjen e procedurës administrative si dhe i ka kërkuar, këtij të fundit, të paraqesë informacion apo të japë shpjegime në lidhje me ankesën e Telekom Albania.

Me shkresë nr. prot. 103/2, datë 04.12.2017, Vodafone Albania sh.a  dërgoi informacionin e kërkuar nga Komisioni, në të cilin theksohej se publiciteti, duke përdorur frazën “Rrjeti absolut në Shqipëri”, nuk përbën praktikë çorientuese, pasi kjo frazë është e bazuar në analizën e të dhënave të mbi 70.000 testeve të kryera në periudhën Janar-Qershor nga kompania Ookla, që zotëron  Speedtest, për analizimin e të dhënave. 

Me shkresë nr. prot 103/1, datë 21.11.2017 Komisioni vuri në dijeni Autoritetin e Komunikimeve Elektronike dhe Postare (AKEP), për këtë ankesë. Me shkresën nr. prot 1724/7, datë 08.02.2018, (administruar KMK, nr. prot. 103/3, datë 9.2.2018), AKEP dërgoi informacionin, në të cilin theksohej se: 

“shpejtësia e shërbimit të ofruar varet nga vendi, kushtet teknike të matjeve, përdoruesit e lidhur në kohën e matjeve, teknologjia e shërbimit, etj., dhe në disa zona të ndryshme të matura, rrjeti i Vodafone Albania rezulton me shpejtësi më të lartë se rrjetet e operatorëve të tjerë, por në disa zona të tjera, rrjeti i Vodafone rezulton me shpejtësi më të ulët se operatorët e tjerë. Dhe si konkluzion reklama “Vodafone është rrjeti më i shpejtë me të paktën 60 % më i shpejtë në të gjithë territorin e RSH”, nuk qëndron.”
II

Vlerësimi i praktikës tregtare
Në mbledhjen e datës 20.02.2018, Komisioni pasi u njoh me faktet dhe dokumentet e vëna në dispozicion nga palët, si dhe duke u bazuar në qëndrimin zyrtar të AKEP, në cilësinë e organit kompetent për kryerjen e matjeve periodike për cilësinë e shërbimit të operatorëve në treg, matje që kryen në zbatim të rregullores nr. 16 datë 16.04.2010 “Për treguesit e cilësisë se shërbimit”, gjykon se, praktika tregtare e Vodafone Albania, përbën praktikë të padrejtë tregtare, duke arsyetuar si më poshtë:

I. Në kuptim të nenit 14, pika 1, shkronja (c) të ligjit për mbrojtjen e konsumatorëve.
“ 1. Një praktikë tregtare është çorientuese kur përmban informacion të rremë dhe për rrjedhojë është e pavërtetë. Një praktikë tregtare është çorientuese edhe kur, në çfarëdo mënyre, përfshirë paraqitjen e përgjithshme, mashtron apo ka mundësi të mashtrojë konsumatorin mesatar, duke e bërë ose ka mundësi ta bëjë atë, të marrë një vendim, të cilin, në të kundërt, nuk do ta kishte marrë, edhe kur informacioni është bazuar në fakte të vërteta për një ose më shumë prej elementeve të mëposhtme: 

c) karakteristikat kryesore të shërbimit, siç janë disponueshmëria, dobishmëria, rreziqet, aplikimi, pajisjet ndihmëse, asistenca e konsumatorit dhe trajtimi i ankesave, furnizimi, përshtatja me destinacionin, përdorimi, sasia, specifikimi, origjina gjeografike ose tregtare apo rezultatet e pritshme nga përdorimi i tij, ose rezultatet apo hollësitë materiale të testeve ose kontrolleve të kryera mbi shërbimin;”
Komisioni, gjatë zhvillimit të procedurës administrative, konstatoi se të dhënat e publikuara në reklamën e Vodafone Albania, nuk përputheshin me të dhënat statistikore dhe analizën e matjeve të shpejtësisë për shërbimin e internetit të ofruar nga operatorët e rrjeteve mobile të teknologjisë 2G/3G/4G të kryer nga Autoriteti i Komunikimeve Elektronike dhe Postare, gjatë vitit 2017 dhe janar 2018 (periudhë gjatë së cilës është transmetuar reklama). Komisioni gjykon se publiciteti përmban informacion të rremë dhe për rrjedhojë është e pavërtetë. 

Gjithashtu, përdorimi i shprehjes “Rrjeti absolut” është një thirrje për të gjithë konsumatorët, që të blejnë shërbimin e internetit, duke u krijuar përshtypjen se do të përfitojnë internetin më të shpejtë dhe me cilësi më të mirë, pavarësisht nga pajisja që posedojnë, kushtet teknike të matjeve, përdoruesit e lidhur në kohën e matjeve, teknologjinë e shërbimit etj.
Sa më lart, Komisioni çmon se, transmetimi i kësaj reklame, në tërësinë e tij, mund të mashtrojë një konsumator mesatar, lidhur me karakteristikat e shërbimit, sikundër janë  cilësia dhe specifikimet, dhe do e shtynin atë të merrte një vendim, të cilin, në rast se do të posedonte të gjithë informacionin e plotë, të saktë, të vërtetë, nuk do ta kishte marrë.
II. Bazuar në pikën 1, neni 25 i ligjit 9902/2008,i ndryshuar “Publicitet krahasues”

“ 1. Publicitet krahasues është çdo publicitet, i cili, hapur ose në mënyrë të nënkuptuar, identifikon tregtarë, mallra ose shërbime të ofruara prej tyre.”

Komisioni arriti në konkluzionin se, publiciteti krahasues ndonëse nuk është i ndaluar, pasi mund të jetë burim i një informacioni të vlefshëm për konsumatorët, ai duhet që të përmbushë kushtet e parashikuara në pikën 2 të nenit 25 të ligjit. Mospërmbushja qoftë e vetëm njërës nga këto kushte e bën praktikën të palejueshme. Referuar arsyetimit më sipër, Komisioni konstaton se publiciteti i transmetuar është çorientues, pasi:
·  përmban informacion të pasaktë :

· për të dhënat krahasuese nuk bëhet referencë te një  burim zyrtar informacioni, siç do të ishin të dhënat e marra nga AKEP;

· të dhënat krahasuese nuk pasqyrohen sipas shifrave reale zyrtare.
Kushte këto të parashikuara në pikën 2, shkronja a, të nenit 25, që publiciteti krahasues të lejohet. 
Për sa më lart, Komisioni vlerëson se, praktika tregtare e ndjekur nga subjekti është e padrejtë. 
PËR KËTO ARSYE:
Komisioni i Mbrojtjes së Konsumatorëve, mbështetur në nenin 13, pika 1, nenit 14, pika 1, shkronja (c);  nenit 52 dhe nenin 55, të Ligjit nr. 9902, date 17.04.2008 “Për mbrojtjen e konsumatorëve”, i ndryshuar, si dhe të VKM nr. 1444, datë 22.10.2008 “Për mënyrën e funksionimit e te pagesës se anëtarëve te komisionit te mbrojtjes se konsumatorëve, si dhe përcaktimin e procedurave te vlerësimit te shkeljeve”,
VENDOSI:

1. Operatori Vodafone Albania sh.a, të ndalojë menjëherë shkeljen, duke ndaluar transmetimin e publicitetit, në formën e tij të deritanishme, në të gjitha mjetet e komunikimit (televizion, internet, radio, shtyp i shkruar, etj.) 

2. Operatori Vodafone Albania sh.a të marrë të gjitha masat për ndreqjen e shkeljeve të kësaj natyre dhe mos përsëritjen e praktikave të tilla.

3. Operatori Vodafone Albania sh.a, të sigurojë për konsumatorët, informacion të qartë, të plotë, të përditësuar, të kuptueshëm për të gjitha elementët që përbëjnë fushatën publicitare.

4. Operatori Vodafone Albania sh.a të njoftojë Komisionin e Mbrojtjes së Konsumatorëve, për zbatimin e këtij vendimi, brenda 15 ditëve nga marrja e njoftimit të këtij Vendimi.

5. Publikimin e këtij vendimi në faqen zyrtare të Komisionit të Mbrojtjes së Konsumatorëve.

Kundër Vendimit të Komisionit të Mbrojtjes së Konsumatorit keni të drejtë të ankoheni në Gjykatë brenda 30 ditëve nga data e marrjes dijeni për vendimin.

kryetar I KOMISIONIT
Klotilda neziri

